
QISHLOQ XO‘JALIGI ISHLAB CHIQARISHIDA 
RISKLARNI BOSHQARISH VA SUG‘URTA 

TIZIMINING NAZARIY ASOSLARI

Sayfutdinova Soxiba Abdugafurovna 
Samarqand agroinnovatsiyalar va tadqiqotlar instituti, 

“Iqtisodiyot va buxgalteriya hisobi” kafedrasi tayanch doktoranti
E-mail: soxibasayfutdinova@gmail.com 

Annotatsiya. Mazkur maqolada qishloq xo‘jaligi ishlab chiqarishida risklarni boshqarish tizimi va sug‘urtalash masalalari 
bo‘yicha O‘zbekiston hamda xorijiy tadqiqotchilar tomonidan olib borilgan ilmiy izlanishlar va ularning natijalari kompleks 
tarzda tahlil qilingan. Natijalar shuni ko‘rsatadiki, qishloq xo‘jaligi sug‘urtasi nafaqat risklarni kamaytiradi, balki ishlab 
chiqarish omillarining samarali taqsimlanishiga, texnologik innovatsiyalarni joriy etishga hamda fermerlar daromadlarini 
barqarorlashtirishga xizmat qiladi.

Kalit soʻzlar: qishloq xo‘jaligi, risklar, sug‘urta, indeks sug‘urta, risklarni boshqarish, “double machine” usuli, agrar siyosat.
Abstract. This article comprehensively analyzes studies conducted by researchers from Uzbekistan and other countries 
on risk management systems and insurance in agricultural production, as well as their results. The findings indicate 
that agricultural insurance not only reduces risks but also contributes to the efficient allocation of production factors, the 
adoption of technological innovations, and the stabilization of farmers’ incomes.

Key words: agriculture, risks, insurance, index insurance, risk management, “double machine” method, agricultural policy.
Аннотация. В данной статье всесторонне проанализированы исследования, проведённые учёными Узбекистана и 
зарубежных стран в области системы управления рисками и страхования в сельскохозяйственном производстве, 
а также их результаты. Полученные результаты показывают, что агрострахование не только снижает риски, но и 
способствует эффективному распределению факторов производства, внедрению технологических инноваций и 
стабилизации доходов фермеров.

Ключевые слова: сельское хозяйство, риски, страхование, индексное страхование, управление рисками, метод 
«double machine», аграрная политика.

K I R I S H
O‘zbekiston Respublikasi Vazirlar Mahkamasining 2025-yil 6-dekabrdagi “Qishloq xo‘jaligi tavakkalchiliklarini 

sug‘urta qilish tizimini joriy etishning tashkiliy chora-tadbirlari haqida”gi 772-son qarori 1[1], shuningdek, 
O‘zbekiston Respublikasi Prezidentining 2025-yil 21-noyabrdagi “Qishloq xo‘jaligi tavakkalchiliklarini sug‘urta 
qilish mexanizmini samarali tashkil etish to‘g‘risida”gi PF–223-son Farmoni 2[2] qishloq xo‘jaligi sug‘urtasi 
tizimini rivojlantirish, uni samarali boshqarish, qishloq xo‘jaligi mahsulotlari ishlab chiqaruvchilarini turli 
tavakkalchiliklardan himoya qilish hamda yetkazilgan zararni qoplashga qaratilgan muhim normativ-huquqiy 
asos hisoblanadi.

Qishloq xo‘jaligi iqtisodiyotning yuqori risk darajasiga ega bo‘lgan tarmoqlaridan biri hisoblanadi [3]. Iqlim 
o‘zgarishi, bozor kon’yunkturasining beqarorligi hamda ishlab chiqarish omillarining noaniqligi ushbu sohada 
barqaror rivojlanishni cheklaydi [4]. Tadqiqotlar shuni ko‘rsatadiki, agrar risklar tarkibida tabiiy-iqlimiy risklar 
ustun bo‘lib, ular hosildorlik va ishlab chiqarish samaradorligiga sezilarli ta’sir ko‘rsatadi. Shu bilan birga, qishloq 
xo‘jaligi ishlab chiqaruvchilari ko‘pincha moliyaviy barqarorlikni ta’minlashda zaif subyektlar sifatida namoyon 
bo‘ladi [5].

Mazkur sharoitda sug‘urta tizimi risklarni boshqarishning asosiy instrumentlaridan biri sifatida muhim 
ahamiyat kasb etadi. Sug‘urta mexanizmlari fermerlarni moliyaviy yo‘qotishlardan himoya qilish bilan birga, 

1	 Oʻzbekiston Respublikasi Vazirlar Mahkamasining qarori, 07.12.2020 yildagi 772-son https://lex.uz/uz/docs/-
5145496?ONDATE=29.03.2025 

2	 Oʻzbekiston Respublikasi Prezidentining Farmoni, 20.12.2024 yildagi PF-223-son https://lex.uz/uz/docs/-7271094 

ishlab chiqarish faoliyatini kengaytirishga va investitsion faollikni oshirishga xizmat qiladi. Ushbu maqolada 
Xitoy, Shri-Lanka, Qozog‘iston va O‘zbekistonda amalga oshirilgan ilmiy tadqiqotlar hamda statistik ma’lumotlar 
asosida tahlillar olib borilgan.

M A V Z U G A  O I D  A D A B I Y O T L A R  S H A R H I
Ilmiy tadqiqotlarda qishloq xo‘jaligi sug‘urtasining iqtisodiy samaradorlikka ta’siri turli yo‘nalishlarda 

o‘rganilgan. Xitoylik tadqiqotchilar Xiaoqian Cui, Chunmiao Yu va Jing Zhoular [6]ning fikriga ko‘ra, qishloq 
xo‘jaligi sug‘urtasi yangi sifat darajasidagi hosildorlikni sezilarli darajada oshiradi. Mazkur tadqiqot Xitoyning 
284 ta viloyatida o‘tkazilgan bo‘lib, sug‘urta mexanizmlarining ishlab chiqarish samaradorligiga ijobiy ta’siri 
empirik jihatdan asoslab berilgan.

Shri-Lankadagi Xalqaro suv resurslarini boshqarish instituti tadqiqotchilari — Muhammad Ahiyar, Upali 
Amarasinghe, Giriraj Amarnath va Niranga Alahacoon [7] tomonidan olib borilgan “Shri-Lankada kichik fermerlar 
orasida iqlim sug‘urtasini qabul qilishga tayyorlikka ta’sir qiluvchi omillar” mavzusidagi tadqiqot natijalari shuni 
ko‘rsatadiki, mamlakatda uzoq yillar davomida katta subsidiyalar asosida ekin sug‘urtasini rivojlantirishga 
qaratilgan chora-tadbirlar amalga oshirilganiga qaramay, fermerlarning ushbu sug‘urta turiga ixtiyoriy qo‘shilishi 
past darajada saqlanib qolmoqda.

J.K. Karymsakova, G.R. Madiev va B.Z. Ziyobekov [8]larning “Преобразование системы страхования 
сельского хозяйства в Республике Казахстан в инструмент его устойчивого развития” nomli maqolasida 
Qozog‘iston Respublikasida qishloq xo‘jaligi sug‘urtasi tizimining evolyutsiyasi tahlil qilingan. Mualliflar turli 
tabiiy-iqlim zonalari uchun mos sug‘urta mexanizmlarini aniqlash, jumladan, ko‘p faktorli sug‘urta, yalpi daromad 
sug‘urtasi va ob-havo indekslariga asoslangan sug‘urta tizimlarining texnologik jihatlarini keng yoritgan.

O‘zbekistonda esa A.A. Yadgarov, I. Xotamov, X.F. O‘ktamov, M.F. Mahmudov, G‘.T. Yuldashev va R.D. 
Najimadinov [9] tomonidan olib borilgan “Qishloq xo‘jaligi sug‘urtasi tizimini rivojlantirish istiqbollari” nomli 
tadqiqotda agrosanoat majmuasida sug‘urta tizimini rivojlantirish masalalari statistik ma’lumotlar asosida ilmiy 
va amaliy jihatdan tahlil qilingan.

Shuningdek, Li-Sha Fu, Tao Qin, Gan-Qiong Li va San-Gui Wang [10] tadqiqotlariga ko‘ra, qishloq xo‘jaligi 
sug‘urtasi ishlab chiqarish omillarining samarali taqsimlanishini ta’minlash orqali zamonaviy qishloq xo‘jaligini 
rivojlantirishda muhim rol o‘ynaydi [11]. Ushbu jarayon qishloq xo‘jaligi mahsulotlari hajmini oshirish, qishloq 
hududlarini rivojlantirish hamda qashshoqlikni qisqartirishga xizmat qiladi.

T A D Q I Q O T  M E T O D O 0 L O G I YA S I
Mazkur maqolada iqtisodiy-statistik tahlil, qiyosiy tahlil, tizimli yondashuv hamda ilmiy umumlashtirish 

metodlaridan foydalanildi.
Xiaoqian Cui, Chunmiao Yu va Jing Zhoularning tadqiqotlari davomida to‘rtta gipoteza ishlab chiqilgan:
1-gipoteza. Qishloq xo‘jaligi sug‘urtasi qishloq xo‘jaligining yangi sifat darajasidagi mahsuldorligini 

rivojlantirishga sezilarli darajada yordam beradi.
2-gipoteza. Qishloq xo‘jaligi sug‘urtasi firmalarning bozorga kirishini osonlashtirish orqali qishloq xo‘jaligining 

yangi sifat darajasidagi mahsuldorligini rivojlantirishga xizmat qiladi.
3-gipoteza. Qishloq xo‘jaligi sug‘urtasi mehnat resurslarini samarali taqsimlashni yaxshilash orqali qishloq 

xo‘jaligining yangi sifat darajasidagi unumdorligini oshiradi.
4-gipoteza. Qishloq xo‘jaligi sug‘urtasi texnologik innovatsiyalarni kuchaytirish orqali qishloq xo‘jaligining 

yangi sifat darajasidagi unumdorligini oshiradi.
Shri-Lankada o‘tkazilgan tadqiqotlarda fermerlarning ekin sug‘urtasiga qo‘shilish istagini rag‘batlantiruvchi 

omillar logistik regressiya modeli yordamida baholangan. Mazkur modelda tahlil uchun quyidagi ijtimoiy-
iqtisodiy omillar tanlab olingan: fermerning jinsi (GEND), yoshi va ma’lumoti, yerga egalik shakli, dehqonchilik 
faoliyatining turi (to‘liq yoki yarim kunlik), asosiy daromad manbayi, kredit olish holati (davlat yoki xususiy 
banklar hamda norasmiy qarz beruvchilardan olingan kreditlar) hamda uy xo‘jaligining umumiy daromadi (ferma 
ichidagi, ferma tashqarisidagi va boshqa daromad manbalarini o‘z ichiga olgan holda).

A.A. Yadgarov, I. Xotamov, X.F. O‘ktamov, M.F. Mahmudov, G‘.T. Yuldashev va N.R. Dushamboevichlarning 
tadqiqotlarida agrosanoat majmuasida sug‘urta tizimining hozirgi holati tahlil qilingan. Shuningdek, xorijiy va 
mahalliy olimlar tomonidan olib borilgan ilmiy izlanishlar asosida ushbu sohaning istiqbolli rivojlanish yo‘nalishlari 
aniqlangan hamda qishloq xo‘jaligi sug‘urtasi darajasi kompleks baholangan.

Li-Sha Fu, Tao Qin, Gan-Qiong Li va San-Gui Wang tadqiqotlari natijalariga ko‘ra, qishloq xo‘jaligi 
sug‘urtasining ishlab chiqarish omillarini taqsimlash orqali qishloq xo‘jaligini modernizatsiya qilishga ta’siri 
subyektlarning geterogenligi bilan tavsiflanadi. Ya’ni, qishloq xo‘jaligi sug‘urtasi kichik fermerlar va yangi turdagi 
qishloq xo‘jaligi subyektlari o‘rtasida ishlab chiqarish omillarini taqsimlashga turlicha ta’sir ko‘rsatadi.

T A H L I L  V A  N A T I J A L A R
Xiaoqian Cui, Chunmiao Yu va Jing Zhou tadqiqotlari hamda ularning hisob-kitoblari qishloq xo‘jaligi 

sug‘urtasi bilan qishloq xo‘jaligining yangi sifat darajasidagi mahsuldorligi o‘rtasida kuchli ijobiy bog‘liqlik 
mavjudligini ko‘rsatdi va shu orqali 1-gipoteza tasdiqlandi. Qishloq xo‘jaligi sug‘urtasining ushbu mahsuldorlikka 
ta’sirini chuqurroq o‘rganish, shuningdek, qishloq xo‘jaligi firmalarining bozorga kirishi, mehnat resurslarini 
taqsimlash va texnologik innovatsiyalarning rolini aniqlash maqsadida tadqiqotchilar ikki tomonlama mashina 
o‘rganish modeli hamda mexanizm modellari majmuasidan foydalangan.

Qishloq xo‘jaligining yangi sifat darajasidagi unumdorligi (Npro) moslashtirilgan kompozit indeks orqali 
o‘lchangan. Ushbu indeks uch asosiy komponentni qamrab oladi: yangi turdagi qishloq xo‘jaligi ishchilari, 
zamonaviy mehnat vositalari hamda yangi turdagi mehnat obyektlari. Asosiy regressiya natijalarining 
ishonchliligini ta’minlash maqsadida tadqiqotchilar turli nuqtai nazarlardan mustahkamlik tekshiruvlarini amalga 
oshirgan. Natijalar qishloq xo‘jaligi sug‘urtasining yangi sifat darajasidagi mahsuldorlikka sezilarli ijobiy ta’sir 
ko‘rsatishini tasdiqladi.

Shuningdek, bog‘liq o‘zgaruvchini almashtirish orqali modelning barqarorligi sinovdan o‘tkazilgan bo‘lib, 
har ikkala holatda ham qishloq xo‘jaligi sug‘urtasi ijobiy ta’sirini saqlab qolgan. Bu esa natijalar ma’lum o‘lchov 
tanloviga bog‘liq emasligini ko‘rsatadi. Bundan tashqari, asosiy ikki tomonlama mashina o‘rganish algoritmi 
gradient kuchaytirish (gradient boosting) usuli bilan almashtirilib, algoritm sezgirligi ham tekshirilgan.

Shri-Lankada o‘tkazilgan tadqiqot natijalari shuni ko‘rsatdiki, sug‘oriladigan fermer xo‘jaliklarining 92 foizi 
o‘z yerlarida dehqonchilik faoliyatini olib boradi, qolganlari esa ijaraga olingan yoki boshqa shartlar asosida 
foydalanilayotgan yer maydonlarida faoliyat yuritadi. Shu bilan birga, suv bilan ta’minlangan fermerlarning atigi 
64 foizi yerga qonuniy egalik qiladi, qolganlari esa yersiz yoki turli shartnomalar asosida faoliyat yuritadi. 

Logistik regressiya modeli natijalariga ko‘ra, o‘tmishda yuzaga kelgan qurg‘oqchilik ekin yetishtirishga 
sezilarli salbiy ta’sir ko‘rsatgan. Xususan, sug‘orish xarajatlari, zararkunandalar va kasalliklarga qarshi 
kurash xarajatlari oshgan, hosildorlik miqdoriy va sifat jihatdan pasaygan hamda qo‘shimcha daromadlarning 
qisqarishiga olib kelgan. 

Qozog‘istonda olib borilgan tadqiqotlar natijalariga ko‘ra, qishloq xo‘jaligi risklarini sug‘urta orqali tartibga 
solish sohasidagi davlat siyosati evolyutsion rivojlanish bosqichlaridan o‘tgan. 2020–2024-yillar oralig‘ida davlat 
tomonidan sug‘urtani qo‘llab-quvvatlash sezilarli darajada oshgan: subsidiyalar hajmi 28,6 baravarga, sug‘urta 
mukofotlari 6,8 baravarga va umumiy sug‘urta hajmi 17,4 baravarga ko‘paygan. Sug‘urta mukofotlari tarkibidagi 
subsidiyalar ulushi 2020-yildagi 49 % dan 2024-yilda 80 % gacha oshgan. Bu holat davlatning sug‘urta tizimidagi 
faol ishtirokini ko‘rsatadi. Biroq, moliyaviy ko‘rsatkichlarning ijobiy o‘sishiga qaramay, amaldagi sug‘urta modeli 
qishloq xo‘jaligi sohasida barqaror rivojlanishni ta’minlashda kutilgan darajadagi samaradorlikni ko‘rsatmagan.

O‘zbekistonda olib borilgan tadqiqotlar (A.A. Yadgarov, I. Xotamov, X.F. O‘ktamov, M.F. Mahmudov, G‘.T. 
Yuldashev) natijalariga ko‘ra, tabiiy ofatlardan kelib chiqadigan zararlarni qoplashda sug‘urta tizimi muhim rol 
o‘ynaydi. Jumladan, “O‘zagrosug‘urta” AJ ma’lumotlariga ko‘ra, 2020-yil holatida kompaniya tomonidan 1 475 
649 ta yuridik va jismoniy shaxslar bilan sug‘urta shartnomalari tuzilgan va ular bo‘yicha 178,2 million so‘m 
sug‘urta mukofotlari undirilgan. Agrosanoat korxonalarini sug‘urta himoyasi ularning moliyaviy barqarorligini 
ta’minlash va bozordagi mavqeyini mustahkamlashga ijobiy ta’sir ko‘rsatishi aniqlangan.

X U L O S A  V A  T A K L I F L A R
Xitoylik olimlar Xiaoqian Cui, Chunmiao Yu va Jing Zhoularning 2008–2023-yillarda Xitoyning 284 

ta prefektura darajasidagi va undan yuqori shaharlarini qamrab olgan muvozanatli panel ma’lumotlar 
hamda mashinaviy o‘rganish usullariga asoslangan tadqiqotlari natijalari shuni ko‘rsatadiki, qishloq xo‘jaligi 
sug‘urtasi yangi sifat darajasidagi unumdorlikni asosan uchta yo‘l orqali oshiradi: firmalarning bozorga kirishini 
rag‘batlantirish, mehnat resurslarini optimallashtirish hamda texnologik innovatsiyalarni jadallashtirish. Biroq, 
qishloq xo‘jaligi sug‘urtasining yuqori sifatli qishloq xo‘jaligini rivojlantirishga uzoq muddatli va dinamik ta’sirini 
yanada aniq baholash uchun yuqori chastotali hamda mikro darajadagi batafsil ma’lumotlardan foydalanish 
zarur.

Shri-Lankada ekinlarni sug‘urtalash dehqonchilik faoliyatida yuzaga keladigan iqlimiy xatarlarni 
kamaytirishga xizmat qiluvchi istiqbolli risklarni boshqarish vositasi sifatida baholanadi. Tadqiqot natijalariga 
ko‘ra, o‘rganilgan hududlarda ekin sug‘urtasiga bo‘lgan potensial talab nisbatan past bo‘lib, fermerlarning atigi 
19 % i sug‘urta xizmatlarini sotib olishga tayyor ekanligini bildirgan. Bu esa ushbu sohada xabardorlik darajasi 
va ishonchni oshirish zarurligini ko‘rsatadi.

J.K. Karymsakova, G.R. Madiev va B.Z. Ziyobekovlar tomonidan Qozog‘iston Respublikasida olib borilgan 
tadqiqotlar JST talablari bilan uyg‘un holda asoslangan bo‘lib, unga ko‘ra qishloq xo‘jaligi sektorini davlat 
tomonidan qo‘llab-quvvatlash hajmi YaIMning 8,5 % idan oshmasligi lozim. Mualliflar tomonidan taklif etilgan 

yangi sug‘urta modeli qishloq xo‘jaligi subyektlarining daromad barqarorligini ta’minlash va ularning innovatsion 
rivojlanishini qo‘llab-quvvatlashga qaratilgan.

A.A. Yadgarov, I. Xotamov, X.F. O‘ktamov, M.F. Mahmudov va G‘.T. Yuldashevlarning tadqiqotlari 
umumlashtirilganda, O‘zbekiston Respublikasida agrosanoat majmuasi korxonalarini sug‘urtalash tizimining 
me’yoriy-huquqiy bazasini yanada takomillashtirish, shuningdek, qishloq xo‘jaligi sohasida sug‘urta 

